
Hezkuntza Departamentuak berdintasunaren aldeko apustua egin du

2009-2011ko Berdintasun Plana berriki landu dute, eta huraxe erabiliko dute erreferentzia esparru gisa

Asteartea, 2009ko otsailaren 10a. Emakumeen eta gizonen arteko berdintasunean aurrera egite aldera baterako hezkuntzaren helburuak pixkanaka-pixkanaka integratu daitezen xede hartuta, Hezkuntza Departamentuak 2009-2011ko Berdintasun Plana sustatu du. 2009tik 2011ra bitarte berdintasunaren arloan jarduteko esparrua izanen da dokumentu hori, eta Nafarroako Hezkuntza Sistema osoan izanen du eragina. 

Nazioarteko, Europako, Estatuko, erkidegoetako eta tokiko herri botereek emakumeen eta gizonen arteko berdintasun egiazkoa eta eraginkorra lortze aldera bultzatzen dituzten politiken eta planen esparruan kokatuta dagoen plana da, hain zuzen, eta Nafarroari berdintasunaren arloan dagozkion lege aginduak ez ezik, Nafarroako Foru Komunitateko Emakumeen eta Gizonen Aukera Berdintasunerako I. Planeko (2006-2010) gidalerroak ere garatzen ditu (Emakumeen eta Gizonen Aukera Berdintasunerako I. Plana Nafarroako Parlamentuak onartu zuen 2006an).
2009-2011ko Berdintasun Plana diseinatzeko hasierako diagnosia egin dute, 1.926 pertsonaren parte-hartzearekin (1.342 emakume eta 584 gizon). Hezkuntza Departamentuko eta ikastetxeetako langileak izan dira, hain zuzen, eta horien parte-hartzeari esker, hezkuntza sistemaren hasierako egoera eta hobetzeko aukerak zehaztu ahal izan dituzte. 

Bildu dituzten datuak beste entitate batzuetan bildutakoen antzekoak dira. Hartara, Hezkuntza Departamentuko langile gehienak emakumezkoak dira, baina zuzendaritza kargu gehienak gizonezkoei dagozkie. Zehazki, administrazioko eta zerbitzuetako langile gehienak eta irakasle gehienak emakumezkoak dira, baina bigarren mailako hezkuntzan eta zuzendaritza karguetan emakumezko gutxiago daude. 
Hezkuntza jardunari dagokionez, ikastetxe guztiak ez datoz bat hezkuntza jardunean berdintasuna integratzearen garrantziari buruz. Hala, ikastetxe batzuk oso sartuta daude indarkeriaren prebentziorako, heziketa eraginkorrerako eta berdintasun harremanetarako proiektuen garapenean; beste batzuen ustez, berriz, berdintasuna lehendik ere lantzen dute ikastetxeetan eta ez da beharrezkoa modu berezian esku hartzea. 
Datuok eta espezifikoagoak diren beste batzuk (hezkuntza materialak, hizkuntzaren erabilera, guneen antolaketa…) 2009-2011ko Berdintasun Plana diseinatzeko oinarri gisa erabili dituzte. 

Planak bi helburu estrategiko hauek ditu:

1. Berdintasuna zeharka kontuan hartzea, hezkuntza sisteman baterako hezkuntzaren helburuak integratzeko aukera gisa. 

2. Generoaren ikuspuntua kontuan hartzea, Hezkuntza Departamentuko pertsonak, baliabideak eta zerbitzuak kudeatzeko politikak diseinatzeko eta garatzeko. 

Bi helburuotatik abiatuta hainbat ekintza atera dira, eskola komunitateari, irakaskuntza jardunari eta ikastetxeen eta Hezkuntza Departamentuaren antolakuntzari begira. Izan ere, arlo horietan guztietan gizonek eta emakumeek egiten dute lan. Honako ekintza hauei buruz ari gara, besteak beste: ikasliburuak eta hezkuntza materialak berrikusteko ekintzak, irakasleak trebatzeko ekintzak, orientazioa edo tutoretza, ikastetxeetako diagnosia egiteko eta konpromisoak definitzeko trebakuntza, batera ikasteko sareen antolakuntza, eta ikastetxeen arteko koordinazioa. 
Departamentuaren proposamenak honako hauek dira: pixkanaka-pixkanaka eginkizunak berrikustea (plangintza, gastu publikoaren kudeaketa, araudia, edo ikuskatzea); sexu jazarpenari edo sexuarekin zerikusia duen jazarpenari aurrea hartzea; zuzendaritza karguak modu orekatuan banatzea; eta bateratze aukerak hobetzea. 

1. Helburu Estrategikoa
Gorago esan dugun moduan, lehenengo helburu estrategikoa honako hau da: berdintasuna zeharka kontuan hartzea, hezkuntza sisteman baterako hezkuntzaren helburuak integratzeko aukera gisa. Helburu horrek bi jarduera ildo ditu, eta lehenengoak berdintasun helburuak arlo, gai eta maila guztietan eta oinarrizko gaitasun guztien garapenean integratzea du xede. Horretarako, Departamentuak esku-hartze hauek proposatu ditu:
1.1. Ikasliburuak, baliabideak, hezkuntza materialak, webguneetako edukiak eta curriculumak baterako hezkuntzaren helburuetara egokitzeko erraztasunak ematea.

1.2. Irakasleak trebatzea, ikasleen gaitasunen garapenean eta ikastetxeetako proiektuetan honako hauek sustatzeko: sexuaren araberako estereotipo, aurreiritzi, eta rolik gabeko nortasun pertsonala; berdintasunean, gatazken konponketa baketsuan eta indarkeriaren prebentzioan oinarritutako harreman arduratsuak izateko gaitasuna; bereizketaren aurrean kritiko izateko eta aldatzeko gaitasun handiagoa; eta emakumeei eta gizonei balio bera emateko gaitasuna, emakumeek hainbat arlotan duten jakinduria eta gizateriaren garapenari egin dioten ekarpen sozial eta historikoa berreskuratzeko. 
1.3. Ikasleen orientazioaren eta tutoretzaren ardura duten langileak trebatzea, generoan oinarritutako baldintzapenik gabe lan egiteko (eskolako orientazioa, orientazio pertsonala eta orientazio profesionala). 

Lehenengo jarduera ildoak helburu hauek ditu, 2009tik 2011ra bitarte:
- Hezkuntzako etapa guztiek baterako hezkuntzaren arloko materialak izan ditzaten lortzea. 

- Baterako hezkuntzaren arloko baliabideak hezkuntzako etapa guztien eskura jarriko dituen webgunea sortzea. 

- Irakasleen %10ek baterako hezkuntzaren arloko trebakuntza ekintzetan parte hartzea. 
- 5 proiektu gauzatzea, ikasliburuak egokitze aldera (proiektu bana hezkuntzako etapa bakoitzeko). 

- Lanbide irtenbideen hautaketari dagokionez emakumeen eta gizonen arteko aldea %5 murriztea, erdi eta goi mailako hezkuntzan. 

Bigarren jarduera ildoari dagokionez, berriz, Berdintasun Plana Nafarroako ikastetxeetan eta irakasleak trebatzeko zentroetan garatzeko erraztasunak ematea du xede. Horretarako, honako neurri hauek proposatu dituzte: 
2.1. Ikastetxeei sostengua ematea, indarrean dagoen Berdintasun Planari dagokion diagnosia egiteko eta urteko konpromisoak definitzeko. 

2.2. Irakasleak trebatzeko zentroei sostengua ematea, Urteko Trebakuntza Planean eta Trebakuntza Sareko esku-hartzeetan Berdintasun Planeko helburuak integratzeko. 

2.3. Zuzendaritza taldeei sostengua eta bultzada ematea, sarean lan egiteko eta berdintasunaren arloko berrikuntza proiektuak gauzatzeko. 

Bigarren jarduera ildoak bi helburu hauek ditu 2009tik 2011ra bitarte: batetik, ikastetxeen %30ek diagnosia egin dezaten eta konpromisoak/proiektuak izan ditzaten lortzea, ikasleen parte-hartzearekin, Berdintasun Planari begira; eta bestetik, bi ikastetxe sare sortzea, berdintasuna helburu hartuta. 

2. Helburu Estrategikoa
Berdintasun Planeko bigarren helburu estrategikoa honako hau da: generoaren ikuspuntua kontuan hartzea, Hezkuntza Departamentuko pertsonak, baliabideak eta zerbitzuak kudeatzeko politikak diseinatzeko eta garatzeko. 

Bigarren helburu estrategikoak ere bi jarduera ildo ditu, eta lehenengoak honako helburu hau du: Hezkuntza Departamentuan genero berdintasuna kontuan hartuko duen antolakuntza eta kudeaketa kultura sortzea. 

Helburu hori dute, hain zuzen, honako estrategia hauek: 
1.1. Pertsonak kudeatzeko prozesuak eta langileei buruzko politikak hobetzea, sexuaren arabera duten eragina kontuan hartuta. 

1.2. Araudiaren lanketan generoaren ikuspuntua integratzeko sostengua ematea. 

1.3. Hezkuntza Ikuskaritzari sostengua ematea, emakumeen eta gizonen arteko egiazko berdintasuna sustatzea helburu duten printzipioak eta balioak bete daitezen zaintzeko. 

1.4. Generoaren ikuspuntua Departamentuko zerbitzuetako programen eta proiektuen plangintzan eta garapenean integratzeko sostengua ematea. 

1.5. Generoaren ikuspuntua integratzea hezkuntza, ikerketa eta berrikuntza proiektuetarako baliabideen eta diru laguntzen, laguntzen, kontratuen eta eskaintzen kudeaketan.

Lehenengo jarduera ildoak helburu hauek ditu, 2009tik 2011ra bitarte:

- Departamentuko langileen %30i berdintasunaren arloko trebakuntza espezifikoa ematea. 

- Bateratze Politikak definitzea.

- Lan taldeetan eta izendapen postuetan emakumeen eta gizonen kopurua orekatzea, 2009tik aurrera. 

- Sexu jazarpenari aurrea hartzeko eta tratatzeko protokoloa diseinatzea eta zabaltzea, langile guztien parte-hartzearekin. 

- Departamentuko zerbitzu guztietan Berdintasun Planeko ekintzak gauzatzea. 

- Diru laguntza, laguntza, kontratu eta eskaintza guztietan berdintasunaren arloko baremoak eta baldintzak kontuan hartzea. 

Bigarren jarduera ildoari dagokionez, berriz, Departamentuko eta ikastetxeetako informazioaren eta datuen kudeaketan generoaren ikuspuntua integratzea du xede. Zentzu horretan, honako hauek proposatu dituzte:

2.1. Datuak sexuka banatzea, adierazleak definitzea, eta generoaren ikuspuntua kontuan hartzen duten estatistika eragiketak proposatzea. 

2.2. Nafarroako Hezkuntzako Adierazle Sisteman Berdintasun Planeko neurrien bilakaera ebaluatzea ahalbidetuko duten adierazleak integratzea. 

2.3. Departamentuko eta ikastetxeetako korporazio irudian eta barne eta kanpo komunikazioan berdintasuna integratzea. 

Bigarren jarduera ildoak bi helburu zehatz hauek ditu: batetik, Departamentuko txostenetako eta estatistiketako datu guztiak sexuka banatzea; eta bestetik, erakundeetako agiri guztietako hizkuntzan generoaren ikuspuntua kontuan hartzea (emakumeak eta gizonak biak kontuan hartzea). 

Azken batean, Berdintasun Planak honako hauek proposatzen ditu: batetik, Departamentuko antolakuntzan eta zerbitzuetan generoaren printzipioa integratzeko estrategiarekin bat egitea; eta bestetik, baterako hezkuntzaren arloko proiektuak sustatzea, ikastetxeen adostasunarekin eta buruzagitzarekin. 

